
АННОТАЦИЯ 
Фалсафа тарихида унинг энг бош муаммоларидан бири коинот (космос) ва замон (вақт) 

масаласидир. Олам, борлиқ, унинг асосини ташкил этган коинот, ундаги сайёралар, уларнинг 
яралиши, яралишидаги асосий моҳият, шаклу-шамойили, таркиби, мазмуни,  ҳаракатлари, 
ўзаро алоқалари, уларнинг инсон ҳаёти ва фаолиятига таъсири, одамнинг коинотдаги ва 
Ердаги мақоми, ҳаёти, фаолияти мезонлари, замон ва макондаги кечаётган жараёнлар азал-
азалдан инсониятни қизиқтириб келган. Ана шу муаммо йирик фалсафа мактабларида турли 
давр мутафаккирлари томонидан турлича таърифланиб келинган. Ана шундай йирик 
мутафаккирлардан бири – Алишер Навоийдир. Навоий асарларида бошқа ижтимоий-
фалсафий мавзулар қатори самовот муаммоси ва вақт масалалари ўзига хос тарзда баён ва 
таҳлил қилинган. Унинг асосий хусусияти, илоҳий (пантеистик) асосда, Ислом дини, унинг 
муқаддас китоби Қуръони карим ва бошқа илоҳиёт манбаларига асосланганлиги, шу билан 
бирга табиат ва коинот сирларининг Аллоҳнинг асосий мўъжизаси – инсоннинг ақл-заковати, 
тафаккури қудрати билан забт этилишида маърифатнинг ўрни илмий-фалсафий 
асосланганлигида ўз аксини топади. 

Калит сўзлар: олам, борлиқ, коинот, космос, самовот, онтологик қараш, пантеизм, 
илоҳиёт, инсон, тафаккур, вақт, вақтнинг астрономик ва фалсафий таҳлил. 

ABSTRACT 
One of the main issues in the history of philosophy is the problem of space and time. The 

universe, the space that make up their basis, the cosmos, the planets in it, their creation, the basic 
essence of their creation, form, composition, meaning, movement, interaction, their influence on 
human life and activity, the role of man in the universe and in life on Earth, life, criteria of activity 
and processes occurring in time and space have long interested mankind. This problem was defined 
differently in major philosophical schools by thinkers of different periods. One of such great thinkers 
is Alisher Nava’i. Nava’i’s works, along with other socio-philosophical issues, uniquely express and 
analyze the problems of space and time. The main feature here is that Nava’i is based on the divine 
(pantheistic) religion, Islam, its holy book, the Quran and other theological sources, as well as on the 
mysteries of nature and the universe, the main miracle of Allah – human intelligence, the power of 
enlightenment and they are the key to revealing all these secrets. 

Key words: universe, space, cosmos, firmament, ontological view, pantheism, theology, man, 
thinking, time, astronomical and philosophical analysis of time. 

ИНТЕРПРЕТАЦИЯ КОСМОСА, ПРОСТРАНСТВА И ВРЕМЕНИ В 
ОНТОЛОГИЧЕСКОЙ ФИЛОСОФИИ НАВОИ 

 
АННОТАЦИЯ 

Одной из главных проблем в истории философии является вопрос о пространстве и 
времени. Вселенная, пространство составляющие их основу космос, планеты в ней, их 
создание, основная сущность их создания, форма, состав, смысл, движение, взаимодействие, 
их влияние на жизнь и деятельность человека, роль человека во вселенной и в жизни на Земле, 
жизнь, критерии деятельности и процессы, происходящие во времени и пространстве, издавна 
интересовали человечество. Эта проблема по-разному определялась в крупных философских 
школах мыслителями разных периодов. Один из таких великих мыслителей – Алишер Навои. 
Работы Навои, наряду с другими социально-философскими темами, уникальным образом 
выражают и анализируют проблемы космоса и времени. Главная особенность здесь состоит в 
том, что Навои основывается на божественной (пантеистической) религии, исламе, его 
священной книге, Коране и других теологических источниках, а также на тайнах природы и 
Вселенной, главном чуде Аллаха – интеллекте человека, силе просветления и именно они и 
являются ключом раскрываюший эти все тайны. 

Ключевые слова: вселенная, пространство, космос, небосвод, онтологический взгляд, 
пантеизм, теология, человек, мышление, время, астрономический и философский анализ 
времени. 
 

Кириш ва мавзунинг долзарблиги. Онтологик фалсафа  ўрганадиган мавзулари ва 
муаммолари қамрови фақат бизни ўраб турган муайян макондаги тоғу-тош, дарё-кўл, мазкур 
макондаги мавжуд бўлган турли ўлчам ва хусусиятдаги ашёлар доирасида қолиб кетмайди. 
Онтологиянинг фалсафий таълимотлар тарихида энг ибтидоий фалсафий қарашларда космос 
ва фалсафанинг яна муҳим ва ҳозиргача аниқ таърифланиб, аниқ хулосалар қилишгача 
эришилмаган абсолют мавҳумлик касб этган вақт категорияси бор. Бу мавзулар турли 
фалсафий мактабларда турли даврда, турли даражада баҳоланиб келинган. Мазкур мақолада 
ана шу фалсафий муаммолар хусусида гап бориб, мавзуга оид Навоийнинг онтологик 
қарашлари моҳияти очиб беришга қаратилган.   

Навоий фалсафий меросида ҳам бошқа Шарқ адабиёти ва фалсафасида бўлганидек, 
фалакиёт илмлари натижаси ўлароқ, оламнинг асосий  таркиби ҳисобланган коинот (космос) 
сайёралар ҳақида гап боради ва улар ҳам илоҳий тарзда, яъни, пантеистик таърифланиши 
билан бирга уларнинг сир-асрори илм-фан орқали ечилиши, унинг ҳал қилувчиси эса ерда 
Аллоҳнинг халифаси яъни – “ўринбосари”, “шогирди” бўлган инсон ақл-идроки билан 
очилади деб таърифланади.  

Хусусан, Навоий асарларида унинг давригача астрономия илмида маълум бўлган – 
Аторуд ( Меркурий), Зуҳра (Венера), Миррих (Марс), Муштарий (Юпитер), Зуҳал (Сатурн) 
сайёралардан тарзида турли таъриф ва тамсилларда келтирилган[2.24-34].  

Методлар ва ўрганилганлик даражаси. Мақолада дискурсив, герменевтик, дихотомик, 
қиёсий таҳлил каби методлардан фойдаланилди. Шунингдек, мавзу бўйича изланиш олиб 
борган олимлар тадқиқотлари ўрганилди. 

Тадқиқот натижалари. Алишер Навоий асарларида коинот, сайёралар, Ернинг 
коинотдаги мақоми, инсоннинг коинотдаги ва ердаги мақоми хусусида фикр юритилган 
бўлиб, хусусан, унинг айнан оламнинг тузилишидан, аброрлар[13.26] - яхшилар, юксак хулқ 
ва ақл-заковат эгаларининг ҳайрати сифатида таърифланган - “Ҳайратул-аброр” достонидаги 
мавзуга оид фалсафий қарашлари хулосаларини келтириб ўтамиз: 

“Ҳайратул-аброр”да, коинотдаги ҳар туркум юлдузлар ўз минтақаларига (кордината ва 
орбитасига) эга. Масалан, Қуёш минтақасидаги юлдузлар худди нарда тахтасидаги каби икки 
даврага (доирага) бўлинган. Уларнинг ҳар бир бўлагида 6 талик бурж бор. Бу сайёралар 
орасида номувофиқлик бўлмаслиги учун, уларга Ой ва Қуёшни Каъбага ўхшаб марказ қилиб 
қўйган. Осмон чархининг шу икки тахтасида иккита олтиталик буржлар яратилган (12 бурж). 
Унда туну-кунни мукаммал қилиб, тунни юлдузларни садафдек қилиб безатди. Куну-тунни 
оқу-қора қилиб жорий қилди. Тонгларни ҳарир (кофурий) безак қилди. Шундай адоғи йўқ 
коинотни, ундаги мўъжизалар, неъматларни англаш учун инсон миясида ақл чироғини ёқди. 
Яъни тафаккур чироғини ёқди. Ақл чироғининг шуъласидан кўнгил маскани нур олади. Лекин 
бу нур манбаи бўлган чироқни, ишқ ели ўчириб қўяди. Ишқ ели тезлашса, ақл ҳужраси чил-
чил бўлиб кетади. Бу ел бутун ақл-идрок, сабр қаноатни олади. Бу ерда мутафаккир, инсоннинг 
ҳар хил эмоционал ҳолатларга тушишини, хусусан ишқ туйғуси инсоннинг турли куйга 
солиши ҳақида гапиради.  

Навоий наздида, фалакда хокни (тупроқни) сокин қилиб, Ерни яратди. Ер ҳам шу 
силсилада фалак даврасида (орбита) айланиб кезадиган сайёрадир. Ана шу фалак муҳити 
(минтақаси, координатаси) собит бўлиб, унинг марказида Ер туради, дейди:  

Айлади сокин курраи хокни,  
Сойир этиб давраи афлокни.  
Токи муҳит ўрниға афлок эрур,  
Маркази онинг кураи хок эрур[1.13]  

Яъни, коинот марказида Ер туради деб хулоса қилинган. Бу хулоса ҳозирги астрономлар, 
астрофизиклар таъбири билан айтганда геоцентрик назариядир[17].  

Навоийнинг гардни, чангни сокин қилиб Ерни яратди деган қараши, материалистик, илм-
фан қарашларидан бири “катта портлаш”[18] назариясига ўхшаш. Яъни, гўёки олам катта 
портлаш натижасида пайдо бўлганлиги, портлаш жараёни давом этаётганлиги, бу жараён 
қачондир ниҳоясига етиши, портлаш натижасида фазода пайдо бўлган космик чанглардан Ер 
ва унга таркибий жиҳатдан ўхшаш сайёралар пайдо бўлган деган назария[19].  

Лекин, Навоий “Фарҳод ва Ширин”да, коинотда Қуёшнинг мақоми ва ҳаёт манбаи 
сифатида, бутун коинот ундан нур олади, хусусан, қора тупроқ, яъни Ер ва ундаги барча 
мавжудот баҳра олиши, ҳар тун, тун пардаси қуёшни оламдаги (хусусан Ердаги мавжудот 
назарда тутилмоқда) мавжудотлардан беркитади, деб урғу беради:   

Қуёшким коинот андин олур нур,  
Қилур ҳар тун қаро тупроққа мастур[4.34]. 

“Лисонут-тайр” да:   
Тўрт унсур, етти кўк олти жиҳот 

Нодиру олий асоси коинот [3.21], дейилиб, бу ерда коиноту ердаги барча 
ашёлар фалсафада эътироф этилган тўрт унсурдан ташкил топганлиги, ҳамма ашёларнинг 
камида олти томондан қараладиган шакл-шамойили (жиҳот) борлиги маърифий ифодаланган.  

Албатта, мутафаккирнинг олам хусусидаги илоҳий талқинлари Қуръони карим ва унинг 
асосидаги бошқа муқаддас манбаларга асосланган. Масалан Қуръони каримнинг “Бақара” 
сураси, 255 (оятал курси) оятида: “Аллоҳдан ўзга ҳеч қандай тангри йўқ. Фақат унинг ўзи 
бордир. У тирик ва абадий тургувчидир. Уни на мудроқ на уйқу олмайди. Самовот ва ердаги 
бор нарсалар унингдир. Унинг ҳузурида ҳеч ким (бировни)  Унинг изнисиз оқлай олмайди. У 
уларнинг (барча одамларнинг) олдиларидаги ва орқаларидаги бор нарсани билади. Ва улар У 
зотнинг илмидан фақат Ўзи истаган нарсаларнигина биладилар. Унинг арши-курсиси 
осмонлар ва ердан кенгдир. Ва уни осмонлар ва ерни ҳифзи ҳимоясида сақлаб туриш  
қийнамайди.  У энг юксак ва буюкдир”, [14.42] дейилган илоҳий ҳукмга асосланган. 

 “Бадойиъ ул-бидоя” да: 
Топмоқ ажиб фикру тахайюл била Сени, 
Етмак хаёл ақлу фаросат била Санга [5.31], дейди. 

Яъни, Сени борлигинг, ибтидоинг ва интиҳоингни ақл, хаёлот олами, фаросат (тасаввур) 
билан англаб бўлмайди, дейилган.     

 “Бадойеъ ул-бидоя”да: 
Заррот аро ҳар зарраки бор, зикринга зокир, 
Амтор аро ҳар қатраки бор, ҳамдинга гўё [5.30], дейилади. 

Яъни оламдаги ҳамма зарралар Сенинг вужудинг ва Сени номингни зикр қилади, ёмғир 
(амтор) нинг ҳар томчиси ҳамдингни айтади, дейилади.  

Навоийда ҳам бошқа фалсафий назарияларда бўлгани каби, мифологик ва илоҳиёт 
фалсафасида қиёмат ҳақидаги, яъни оламнинг, борлиқнинг йўқ бўлиб кетиши хусусидаги 
қарашларга хос бўлиб, бу қарашлар тизими, Ғарб фалсафасида апокалиптик фалсафа[19] 
дейилади.   

 “Садди Искандарий”да Навоий Ернинг тортишиш қонуни ва марказга қараб интилиш 
билан боғлиқ табиий қонуниятга Искандарнинг донишманд Суқрот билан суҳбатини мисол 
қилиб келтиради.  

 Унда, Суқрот тилидан шундай жавоб берилади: “аввало, бу илоҳий қонуният 
эканлигини айтиб, бу саволга барча олимлар турлича жавоб беришган. Лекин, бунинг бир 
асосий сабаби шуки, Ер юзи нотекис тузилган. Агар у теп-текис бўлганида эди бутун Замин 
бутунлай сувга ғарқ бўларди, Ер нотекис бўлиб, унда жойлашган тоғу қирларда ёғинлар (сув) 
тушиб улар қуйига, ернинг қаърига интилади, яъни пастликка оқиб тушиб кетади. Шу туфайли 
ернинг умумий майдонидан (материклардан) ҳосил бўлган дарё ва кўллар оқибатда 
уммонларга қуйилади ва уммонлар (денгизлар) пайдо бўлиб, ерни ихота қилади”[2.490-492].   

Астрономия илмида улкан, тарихий ҳисса қўшган темурий султон Мирзо Улуғбекнинг 
улуғ номи Навоий асарларида фахр билан тилга олинади. Жумладан, айрим асарларида, 
воқеалар муносабати билан Мирзо Улуғбекнинг номи келтирилган бўлса, “Фарҳод ва 
Ширин”нинг Шоҳғариб Мирзога аталган бобида Улуғбекни буюк илм-фан соҳасида қилган 
тарихий хизмати айтиб кетилган[4.360].  

Навоийнинг астрономия илмига оид қарашларининг ривожида, унинг Самарқандда 
яшаган даври, Улуғбек обсерваторияси ва унда олиб борилган тадқиқотлар натижалари билан 
бевосита танишганлиги катта таъсир кўрсатган. Улуғбек илмий мактаби, аниқроғи, Самарқанд 
ва Ҳирот астрономик муҳити Алишер Навоийнинг космик дунёқараши шаклланишида муҳим 
аҳамиятга эга бўлди ва бу унинг ижодида ўз аксини топди. Буни Алишер Навоий асарлари 
мисолида ҳам кўриш мумкин. Уларда астрономик жиҳозлардан устурлоб, армилляр сфера, 
осмон глобуси ва қўшёйли деворий квадрант каби жиҳозлар тавсифи бор. Шоир устурлоб 
таснифида бўлғуси телескоп кашфиётини башорат қилган, амалда фалакиётшуносларгина 
фойдаланадиган маълум даражада мураккаб армилляр сфера жиҳозини назмий сатрларида 
бадиий маҳорат билан баён этган. Ўрта асрларда фалакшуносларнинг асосий жиҳози бўлган 
осмон глобуси унинг эътиборидан четда қолмаган ва ниҳоят, бу даврда мусулмон шарқи 

фалакиёт илмида кашф этилган, қора хона (камера-обскура) тамойилида ишлайдиган, ёйли 
қурилмага эга жиҳоз-бино ҳам назмий сатрларда қайд этилган[20.4].  

Алишер Навоий асарларидаги замон ва макон масалалари бадиий-поэтик баёнларидаги 
тарихий ва хронотоп хусусиятлари У.Жўрақуловнинг тадқиқотларида тадқиқ этилган, ушбу 
тадқиқот ишида масаланинг фалсафий жиҳатларига ҳам урғу берилган[15.73].    

 “Фарҳод ва Ширин” да ҳам  Фарҳод само илми билан машғул бўлгани айтилган: 
Сипеҳр асбобидан асбоби онинг,  
Қуёш жирмидин сутурлоби онинг[2.85]     

Навоийнинг фалсафий қарашлари ва тасаввурларини ҳозирги давргача бўлган илмий 
изланишлар ва эришилган ютуқлар билан ўхшашлигини таъкидлаш зарур. 

2019 йил 5 ноябрда интернетнинг “Дарё” сайтида замонавий асрофизиканинг асосий 
муаммоларидан бири - коинот илми натижаларига бағишланган бир қизиқ мақола эълон 
қилинди. Унда, “Мавҳум материя ва мавҳум энергия. Бу масала нафақат замонавий 
астрономиянинг, балки бутун бошли физиканинг энг марказий масалаларидан биридир. Биз 
ҳозирда, кўзимиз билан кўриб, ҳис қила оладиган материя коинотда атиги 5% улушни 
ташкил қилади, холос. Қолган 95% коинот моддаси эса олимлар нималигини била олмаётган 
сирли ва мавҳум материя ҳамда мавҳум энергиядан иборат. Жаҳоннинг энг етакчи илмий 
даргоҳларида олимлар айнан шу икки феноменни «тутиш», «пайқаш» устида изланмоқдалар. 
Бироқ унинг сирини ҳозирча ҳеч ким очолмади” [21] дейилади. Бу ҳол Навоийнинг олам 
сирларини тўлиқ англаб бўлмаслиги ҳақидаги  назариясининг замонавий исботидир. 

1609 йилда, немис олими Ёҳан Кепплернинг «Янги Астрономия» китоби нашр этилди. 
Ўзининг ушбу китобида у қуйидагича хулосани билдирди, планеталар нафақат ўз эллиптик 
орбиталари бўйлаб қуёш атрофида, балки ўз ўқлари атрофида ҳам айланиб туради. Шу нарса 
маълум бўлгач, европалик олимлар учун Қуёш системасидаги кўплаб ҳолатлар, шу жумладан, 
кеча ва кундузнинг кетма-кетлигини тўғри тушунтириб беришга йўл очилди. Бу назариялар 
асосида вақтни нисбий ҳисоблаш амалиёти, айнан сайёраларнинг ўз ўқи атрофидан ва бир 
сайёранинг бошқаси атрофидан бир марта(давра) айланишига нисбатан олинган. Мисол учун, 
Ерни ўз ўқи атрофидан айланиши бир сутка, Ойнинг Ер атрофидан бир давра айланиши – бир 
ой, Ернинг Қуёш атрофидан айланиши – бир йил каби. Шунинг учун бошқа Шарқ 
мутафаккирларида бўлгани каби аксарият ҳолларда вақт тушунчаси давр, даврон, чарх даври, 
фалак даври каби истилоҳлар билан ифодаланган. 

Астрономия соҳасидаги янгиликларнинг айримларини тушунганимиз ҳолда, 
айримларини илмий фантазияларнинг илмий натижа сифатида эълон қилинаётган 
бўрттирилиши дейиш мумкин. Бизнинг назаримизда бу ҳолни фантазия дейишдан кўра, 
илмий лоф ёки илмий муболаға дейиш тўғрироқ бўлади. Мисол сифатида юқорида 
айтганимиз, ерга осмон жисмларининг ҳужуми таҳдидлари. Бу ҳолда Навоийнинг “Лайли ва 
Мажнун” даги: 

Бу ишда мунажжим ар забундур, 
Яъни “казабал-мунажжимун” дир[6.244]  

яъни мунажжимлар ёлғон айтадилар деган эътирози исботини тасдиқлайди. Бу ерда Навоий  
“мунажжимларнинг ёлғон” башоратини икки маънода талқин қилиш мумкин, дейди. 
Биринчиси, сохта мунажжимлик, иккинчи ҳолда, мунажжимлар башоратини ижтимоий 
мақсадда ёлғон талқин қилиш, айниқса сиёсий мақсадларда сохта талқин қилиниши 
Мажнуннинг толеъ юлдузи қоралиги, бахтсизлиги башорати мисолида келтирилган. 

“Ҳайратул-аброр”нинг “Аҳли нужум зикри” фаслида:  “Мунажжимлар, фалакдаги 
собиту сайёралар устидан ҳукм суриш даъвосини қиладилар, лекин, қиладиган башоратлари 
фолбинга ўхшаб тусмол-таваккал. Юритган рақаму мўлжаллари ноаниқ. Осмон нуқталари 
ҳисобида лоф урадилар. Аксар бундай башоратлар фойдасиз гапдир. Осмондаги сайёралар 
тугул қўлига бир дона анорни тутқизсанг, ичи неча қисмга бўлингану, ҳар бир пардалар 
орасидаги анор доналарини қанчалиги, доналар аччиғми, ширинлигини айтиб бера олмайдию, 
Ойнинг юксак даражаси, юлдузлар ҳолатидан келиб чиқиб ғофил одамларни тақдиридан 
гапиришади. Аслида “мунажжимлар ёлғон гапирадилар”. Фалак даври, юлдузлар буржи, 

уларнинг толеъда порлоқ ва паст бўлиши хусусидаги гапларининг ўндан бири ҳам тўғри эмас, 
буларни тўғрилигига бошқалар тугал ўзлари ҳам ишонмайди, билиб билмасликка олишади” - 
деб қуйидаги байт билан хулоса ясайди: 

 Эмас афлоку анжум ҳоли бенафъу зарар, лекин  
 Ани тенгри билур, эрмас мунажжим билмаги мумкин” [7.31]. 

Академик Ойбек “Навоий” романида айнан Ёдгор Мирзо таҳдидини ҳал қилиш билан 
боғлиқ вазиятда, сарой аъёнлари хусусан, Маждиддиннинг зойича – яъни мунажжимлар 
башоратига кўра ҳозир қаршилик қилиш хавфли эканлигига жавобан, - “Жаноб Маждиддин 
уйингизга ўт кетганда зойичага қараб ўчирасизми” [15.185], - деб жоҳилона ёндашувига 
оқилона эътироз билдириб, бу инқирозни ўзи ҳал қилганлигига алоҳида ўрғу бериб ўтган.         

Вақт масаласи ибтидоий даврлардан ҳозирги замон фалсафасигача бўлган породоксал 
муаммолардан бири бўлиб бу мавзу турли давр фалсафий мактабларида, йирик мутафаккирлар 
томонидан турлича таърифлаб ва тавсифлаб келинган. 

Классик физикада ҳам вақтни абсолют ҳодиса деб қаралган. Бизнинг назаримизда ҳам 
шундай баҳолаш тўғри. 

Биз Навоийнинг вақт билан боғлиқ фалсафий мушоҳадаларини таҳлил қилишда вақт 
билан боғлиқ фалсафий ва илмий-таҳлилий қарашларнинг умумий тадқиқи ва хулосалари 
тарзида айрим маълумотларни келтириб ўтиш ўринли деб ҳисобладик. Вақт масаласида 
фалсафа, астрономия, физика, астрофизика, математика илмлари соҳасида олиб борилган 
тадқиқот ва кузатишлар натижаси сифатида ҳозиргача қилинган илмий-фалсафий хулосалар 
қуйидагича: 

Вақт – бу фалсафанинг асосий тушунчаси бўлиб, нисбийлик назарияси  бўйича, ягона 
вақт координатаси асосида, замон кенглигида, барча объектларнинг мавжудлиги, ҳолати,   
ўзгаришлар жараёнлари, шунингдек, ўзгариши ва ривожланиши (шунингдек таназзули) 
кетма-кетлиги, даврининг узунлиги ўлчови билан боғлиқ тасаввурдир [22].  

Фикримизча вақтнинг нисбийлиги ва бошланиш нуқтаси ва ниҳояси йўқлиги, тўғрироғи 
у ҳали аниқланмаган катталик бўлганлиги учун, вақт ҳам диний, диний-сиёсий, мафкуравий 
изнга туширилган. Бунинг ҳозирги кунгача дунёда турли йилномалар – календарларда йил 
ҳисоби олиб борилиши мисолида айтишимиз мумкин. 

Тақвимлар тузишда вақтга дастлаб диний-мистик мафкура устуворлигидан келиб чиқиб, 
вақтни ўз худолари, пайғамбарлари, авлиёлари, сиёсий раҳнамолар таваллуди, фаолиятидаги 
муҳим воқеалар билан боғлаш урф бўлган. Масалан, насроний дунёсида Исо.а.снинг 
таваллуддидан, мусулмон оламида ҳижрий йил ҳисоби, пайғамбаримиз Муҳаммад с.а.в.нинг 
ҳижрат (кўчиш) ларидан, янги дунёда эса шимолий Кореяда миллат доҳийси Ким Чен Ирнинг 
таваллудидан йил ҳисоби бошланган. Японияда эса бундан 2 йил олдин янги император тахтга 
келиши муносабати билан, “янги эра” бошланганлиги эълон қилинди. Бошқача айтганда 
вақтни “ўзиники” қилиб олишга ўхшаш тенденциялар бор.  Масалан: яҳудий календари, тибет 
календари, Юлиан календари, ҳозир амалдаги насроний (григорян) календари, мусулмон 
йилномасидаги умуман икки хил – қуёш ва ой йилномалари бунга мисолдир. Бу ҳол эса 
умуман вақт ҳисобида аниқлик эмас чигаликка олиб боради. Википедия илмий нашрида 
йилномаларнинг вақтдаги фарқи кўрсатилган ва улар йигирматага яқин йилномалар бўлиб 
вақтни турли ҳисоблашдаги фарқларни кўриш мумкин[23]. 

Навоийда вақт билан боғлиқ абсолют илоҳиёт билан боғлиқ тушунча ва истилоҳлар 
қулланилади. Улар адам, азал, абад, ибтидо, бидоят, замон, интиҳо каби истилоҳлар 
тарзида айтилади. 

Навоий наздида, замон бу – адам, азал ва абад орасидаги давр. Яъни адамда фақат Аллоҳ 
бор эди, У азалий ва боқийдир, У оламларни, Ерни ва одамни яратиши билан, вақт ҳам 
бошланди, интиҳо, абад бўлиши, бошқача айтганда қиёмат бўлиши, оламни, маконни ва шу 
билан бирга вақтни ҳам ниҳояси деб қаралди. 

Адам – йўқлик; ҳали олам ва оламдаги ҳеч нарса йўқ, ҳатто вақт ҳам бошланмаган пайт. 
Олам яралишидан олдинги, Оллоҳ оламни яратмасидан илгариги давр ва ҳолатни 
англатади[13.36-37]. Яъни адам – йўқлик, ҳали Оллоҳдан бошқа ҳеч нарса бўлмаган вақт. 

Навоий фалсафий қарашларида ҳам унгача бўлган айрим фалсафий таълимотларнинг оламни 
яралиши, ибтидосига шу тарзда жавоб изланган ва жавоб, Қуръони карим оятлари асосида 
оламни Оллоҳ яратган, ундан илгари яъни азалда, адам – йўқлик бўлган, Оллоҳ ярал деди, 
олам яралди, деган пантеистик, онтологик фалсафий ёндашув бор.  

Азал – энг аввал бошланиш, ибтидосиз, қадим маъносини англатади.  
“Ҳайратул аброр”да: 

Эй санга мабдода абаддек азал,  
Зоти қадиминг абадий лам язал [1.392] дейди, Навоий.  

Бу байтнинг мазмуни, (Эй Аллоҳ) Сенинг ибтидоинг, азалинг абадият каби мангуликка 
дохил. Шунингдек, Зотингни қадимийлиги абадийлиги ҳам мангу бўлиб, унинг бошланишию 
охирини ўзингдан бошқа ҳеч ким билмайди.  

“Хазойин ул-маоний”да: 
Азалдин то абад сатҳи вужудинг зарфи тўлмаским, 
Анга не ибтидо пайдодурур, не интиҳо пайдо [8.8]   

Бу байтда ҳам юқоридаги каби маъно мужассам бўлиб, биринчи сатрининг маъноси, 
Сенинг сифотинг келтирилган таърифлар ҳеч вақт лозим даражага етмаган. Бу ерда, агар 
Аллоҳни шаънига айтилган ҳамду-саноларни бир косага ўхшаган идишга солинса, у идиш ҳеч 
вақт тўлмаган, тўлмайди деган маънода мажозий фалсафа келтирилган.   

Абад- чексизлик, давомийлик, ниҳоясизлик, сўнги йўқ замон (азалнинг зидди). Навоийда 
бу вақт категориясига дахлдор истилоҳ бўлиб, унинг баёнида оламдаги вақт ана шу адам, азал 
ва абад орасидаги умумий вақт бўлиб, у инсон иродасидан ташқарида, унинг эгаси ҳам Аллоҳ 
деб қаралади. Мисол учун “Хазойинун ул- маонийда”да  

Зиҳи иноятинг охир келиб абад аввал, 
Вале хабар бера олмай бидоятинга азал [9,21].   

 Навоийда адам, адамда, адам чоҳи - йўқлик жари, ғори тарзида ишлатилган. 
Шунга қарамасдан Навоий асарларида вақт, замон истилоҳлари қуйидаги мазмунларда 

қўлланилган. Уларнинг умумий асоси пантеистик тарзда қўйилгани билан, кўпроқ ўринларда 
маърифий-дунёвий маънода ишлатилади.  

Вақт масаласи ана шундай мураккаб масала экан, кўплаб файласуфлар, уни ақл билан 
англаб бўлмайдиган борлиқ муаммоси сифатида илоҳий сифат билан таърифлашган. Шулар 
қаторида Навоий ҳам бор.  

Бегарон – бепоён; 
Бегоҳ – вақтда бепоёнлик, узоқ вақт ифодаси, шунингдек маконда бепоёнлик тарзида ҳам 

қўлланилган; 
Замон ва замин - замон ва макон маъносида қўлланилган;  
Замон – давр, фалак, тақдир тарзида изоҳланган. 
Коинот – олам, дунё, жаҳон тарзида изоҳланган 
Навоий асарларидаги фалсафий мушоҳадалар асносида вақтга оид яна шундай сўзлар, 

иборалар ишлатилганганки, улар мумтоз Шарқ адабиётида ҳам кенг қўлланилган. Уларни 
аксариятини ҳозирги пайтда ҳам тез-тез ишлатамиз, бироқ уларнинг кўпларини фалсафий 
моҳиятини тўлиқ англаб етмаслигимиз кўриниб қолади.     

Давр – 1). айлана, теварак, доира, ҳалқа; 2). замон, вақт, муддат; 3). давр, замон; 4). 
айланиш;[13.439-440]. 

Давр ва давра шундан даврон, давр-даврон сўзлари аслда, вақт эталони ҳисобланган 
осмон жисмлари, хусусан Ой, Қуёш каби сайёраларнинг ўз ўқи атрофидан, орбитасидан (яъни 
давраси, давридан) ёки бошқа сайёра атрофидан бир марта, бир давра айланишидан олинган 
истилоҳдир. Шунинг учун, Навоий ва бошқа мумтоз Шарқ адабиёти манбаларида, осмон 
даври, фалак даври, даврон аҳли, даври чарх, чарх даври каби иборалар кўп ишлатилган.   

Давр сўзи ўрнига қараб бошқа маъноларда қўлланилган бўлиб, аксар ҳолларда вақт, давр, 
замон маъноларида қўлланган. 

Даврон – айланиш, фалак, гардиш, доира[13.441-442]; 
“Муншаот”да шундай шоирона санъат ишлатилган: 

Гар бўлса мутеъ чарх даврони манга, 
Еткурса мени ул ойға ё ани манга.[10.182].  

дам – лаҳза, он, вақт, фурсат [13.446-447];  
Вақтга, замонга оид бу истилоҳ заминида, ўтадиган ҳар бир дамнинг қадри ва фалсафий 

моҳияти акс эттирилади. “Маҳбубул-қулуб”да:  
“Ўтган рўзгор адамдур. Келмагандин сўз айтқон аҳли надамдур ва ҳол муғтанамдур. Бир 

турк бу маънида дебдурким: “Дам бу дамдур”.  
Мозию мустақбал аҳволин такаллум айла кам,  
Не учунким, дам бу дамдур, дам бу дамдур, дам бу дам.  

Бу келтирилган жумла ва байтнинг мазмуни шундайки, - ўтиб кетган умр, вақт йўқликкка 
кетади, ундан афсус-надомат кўп, ҳали бўлмаган иш, келмаган вақтдан сўз айтиш хомхаёллик 
ва хаёлпарастлик, ўтаётган ҳар бир лаҳза ғаниматдир. Байтда ҳам шу каби маъно бўлиб, 
мозийдан, яъни ўтмиш ва келажакдар кўп гапириб, ҳасрат қилма, такаллим қилма, нима 
учунки, шу яшаб турган даминг, вақтинг, умринг энг ажойиб дамдир.  

Навоий “Фусули арбаа”, яъни “Тўрт фасл” асарида йилнинг тўрт фаслини ўзига хос 
кечишини, гарчи юксак бадиий тарзда баён қилсада, табиат қонунларини фалсафий талқинига 
асосланганлигини айтиш лозим [11.332].  

“Хазойин ул-маоний”да: 
Макон бирла замондин сўрмаким, йўқлуқда бор эрди, 
Замон янглиғ макон анда, макон янглиғ замон анда [12.32] – дейди. 

Бу байтнинг мазмуни, - маконни ҳам замонни ҳам яралишию, мавжудлиги ҳақида 
сўрама, улар аввал йўқликдан пайдо бўлган, уларни, адамдан, яъни, – йўқликдан Аллоҳ ўз 
амри билан борлиққа, вужуд айвонига келтирди. Шундан кейин макон ва замон бир-бирига 
маълум мутаносиблик билан мавжуддир (номавжуддир)!?        

 Шу ғазалнинг давомида: 
Нишон, эйким, тиларсен ақлдин мундоғ нишонларни, 
Нишон ким айтқай, ақл ўлса беному нишон анда[12.32] дейилади. 

Бу ерда фалсафий тавсиф ва таҳлил чуқурлашиб, агар ақл билан бундай сирли оламнинг 
нишонлари яъни хусусиятларини англаб етишга қанчалик уринилмасин, бу муаммонинг 
ечими мураккаб иш бўлиб, бу масалада қанча ақл эгалари ва уларнинг ақли ҳам беному-
нишонлик сари кетади. Ёки яна бир талқинда, борлиқ, яъни макон ҳам замон ҳам ўткинчи 
бўлганлиги туфайли беному-нишон бўлиб кетади, йўқликка айланади. Чунки борлиқдаги 
ашёлар хусусида фалсафий мушоҳада талабидан келиб чиқилса, улар хусусидаги ҳукм реал 
ҳолат ва ҳозирги замон ҳолати бўйича хулоса қилинади.  

Хулоса. Навоийнинг космогоник қарашлари пантеистик хусусиятга эга бўлиб, унинг 
теологик асоси Қуръони карим ва бошқа илоҳиёт манбаларидаги илоҳиёт илмлари билан 
уйғун; 

- Навоий оламдаги барча сир-синоат хусусан коинот ва ундаги бепоён (бегарон), оламни 
бутунлай ўрганиш, билишнинг иложи йўқ, лекин уларни олами кубро деб номланган инсон 
ақл-заковати, идроки билан инсонга Тангри инояти билан миясида ёқилган ақл чироғи билан 
оламнинг кўплаб сирларини машаққатли маърифий йўл билан очишига даъват, рағбатни 
кўрамиз; 

- Навоий бошқа олам сир-синоатлари каби коинот сирларини ирфоний ўрганиш 
тарафдори бўлгани ҳолда, Мирзо Улуғбек каби фалакиёт илми соҳибларини олқишлаган;  

- Навоий оламни сарҳади, поёни йўқ фазо кенгликларини ақл билан тасаввур қилиш 
мумкин эмаслигини айрим олимлар таърифлаганидек “илмий фантазия” сифатида, Ж. Бруно 
ва Н. Коперниклардан илгарироқ “Лисон ут-тайр”да мажозий-фалсафий таърифлаган; 

- Навоийда “казабатул мунажжимун” ибораси остида, мунажжимлар ва ҳақиқий 
фалакиёт олимлари орасидаги фарқ қиёсланган, шунингдек, фалак сир-синоати хусусидаги 
илмларни ҳам илм тарозисида аниқ ўлчаниши лозимлигини уқтирган. Унинг бундай фикрлари 
ҳозирги замон астрономияси хулосаларига ҳам тегишли эканлиги айрим мисоллар билан 
исботлашга ҳаракат қилинди; 

- коинот фалсафаси ва умуман онтологик фалсафанинг яна бир муаммоли мавзуси 
замонга вақт тавсифига қаратилган.     

Бу мазуни тадқиқи асосида қуйидагиларни хулоса қилиш мумкин: 
- Навоий вақтни пантеистик таърифлайди, у, оламни, борлиқни, фалакни, маконни ва 

вақтни ҳам Холиқи Оллоҳ, вақт ҳам Унинг иродасига боғлиқ дейди; 
- Навоий онтологиясида вақт масаласи аниқ мавзу сифатида, ҳозирги замон илм-фани 

тавсифи ва хулосалари тарзида қўйилмаган; 
- Навоий фалсафий қарашларида - макон, моддий олам ашёларини ҳажм, кўлам, миқдор, 

горизантал - вертикал каби ўлчам воситалари кўз билан кўриш, сунъий ўзагартириш мумкин 
бўлса, замоннинг ибтидоси, интиҳоси йўқ, унинг ҳукми ва синоати Оллоҳ измида деган 
қарашга асосланган; 

- Навоийда замоннинг умумий оқими бир тарафлама бўлиб, вақт азал билан абад 
орасидаги давр оқими деб таърифлайди; 

- Навоий асарларидаги фалсафий баёнларида айнан, замон, азал, абад, лам-язал, давр, 
даврон, давра, пайт, фурсат, фалак чархи, даврон чархи, замона абноси, фасл, мавсум, соат, 
дам, умр, гоҳо, баъзан каби сўз ва ибораларнинг теологик ва дунёвий ирфоний талқинларини 
кўриш мумкин; 

- Бизнинг фалсафий-концептуал хулосамизга кўра ҳам, вақт масаласи нисбий ва 
декларатив хусусиятларга эга, аниқ ҳал қилинмаган мавзу. Вақт ва уни ҳисоблаш осмон 
жисмлари ҳаракатларидан нисбий олинган экан, уларнинг ўрни ва орбитал ҳаракатлари, яъни 
даври ҳам нисбийликка асослангандир.  Агар, вақт мезони ҳозирги замон фанларида 
сайёраларнинг ўз ўқи атрофидан ёки бошқа сайёралар атрофидан орбиталари бўйича айланиб 
чиқишидан олинган экан, бу хулоса Навоийнинг вақт мезони бўйича қарашига айнан мос 
бўлиб, бу давр, даврон истилоҳларида ўз аксини топган.     

